Weidenthaler Kerweredd 2003 – Vortrag Kim Schöneberger

1. Hallo ihr Leit, ich bin die Kim,

hab heit so einisches im Sinn

Will berichte vun so mansche Sache,

die eisch unn mir duhn Spass mache

Känn Mann war zu se finne fer den Tschob,

drum hab ich mer gedenkt : ALLERHOPP !

Ich du was, 

mach was fer die Frauequote,

jetzt bin ich de neie Kerwebote !

Will hinneno mit niemand Ärscher,

bin doch bloß die klää Schänebärscher !

Spass und Freude sinn mei Motto,

drumm fang ich o mitem Baque Otto

2. Berühmt wie in Paris de Eifelturm oder so,

is im Otto sei neier Streichelzoo

Im Langethal, drobe überm Judenacker,

henn  im Otto sei Hühner en Over-Macker

En Gockel thront im Hiehnerstall,

kräht pausenlos  - unn  mit viel Schwall 

Schun moiens um Viere machts Kikeriki,

un mit em Schloof funn de Leit,  do isses hie !     

In dem hääse Summer,  wo die Leit hänn Deere und Fenschter uff,

do macht des Vieh immer in de Nacht änner druff !

Der Hahn ist fit, loßt sei Hinkle net in Ruh,

die Leit sinn mied, machen kää Aach mer zu !

Otto ! mach net lang drum rum,

dreh dem Hahn de Kruze rum !

Dann kännen die Leit mol widder rischtisch schloofe,

unn frähn sich am Plärre vunn doine Schoofe !

Die Scheef pläären iwwer de Dag, unn net mitte in de Nacht;

Bei denne werde känner um de Schloof gebracht!

Bei dänne Wollknäul losst sich de Otto ach net lumpe

Aus denne macht er prima Knowelochstumpe !

Un die Moral vunn der Gschischt?!?

Wer tagsüwer pläärt das es grad so kracht,

aus dem wird e guti Wurscht gemacht!!!

3. Die Langedahler, die sinn froh, 

kää Bohniwwergang iss mehr do !

Dohdefunn duht die Weissebach noch drääme, 

es duht sich net viel, merr kännt sich faschd schäme.

Wochelang hänn se dort Löcher gebohrt zur Probe, 

doch wie mer jetzt hert, werd die Erwet verschowe!

Des Ergebniss der Probe war net wie gewollt, 

in de Weissebach werd jetzt mächtig geschmollt!

Mit dem Bohre ann de falsche Stell sinn mer jo erprobt, 

die Werke hänn schunn mol alles in de Himmel gelobt!

Hänn nooch Wasser gebohrt unn blooß Sand gfunne,

Die Bahn braucht awwer Fels,

doch aach do iss bloss Sand unne!

Ich appellier an die Bahn unn des Inschenörbüro,

machen die Weissebacher bald emol froh!

Unn sorgen defor, dass de Iwwergang verschwind recht bald,

sunnschd stehn die Weißebacher noch länger im Wald!

Un weil mer´s grad vun de Weißebach hän,

do gibt’s en große Computerfän...

4. Die Rosel surft im Internet,

denn so eh Date War jo ganz net!

Sie flirtet online mit scharfe Jungs

Uff ämol gebt´s en riese bums

un des bring se uff die Palme

fangt de Bildschirm a zu qualme!

Jetzt hot se kä mer Ruh,

schnappt sich ihr Schuh,

die Hausdeer naus,

die Trepp enunner,

rennt se wie de Blitz die Weißebach runner!

Unn dann es wird mer jo känner glaabe,

Ruckzuck noi in de Bärelaade!

Die Iris tut res Lewe rette ,

denn dort kann se weiterchatte!!

Tja wenn so heiß die Männer sin,

is ruckzuck mol de Bildschirm hin!!!

5. Apropo heiß, do gebt´s e Gschischt,

dess iss net zu glawe was ich jetzt bericht!

Seid des Johr die Copa Cabana in Weidenthal is,

mer sieht viel Haut un eh Tanga in Türkis!

Ob´s die Sinne un Appettit orregt in de Männerwelt,

des lossen mer mol dohigestellt!

Awer die Krönung war:

Sonntag, Zehnter Auguscht, Zweetausendunddrei !

de Weiher iss voller Leit, es geht kaum noch änner noi ! 

Die kioskfraa hot voll se due,
es werd´er zuviel, sie muss mol ruhe
Kurzum macht se am Kiosk de Rollade runer,

gännt sich e Paus, dass se werd wieder muner !

Es wird nix verkaaf, 

weder Oitrittskarte noch Eis,

die Besucher wollen was drinke, 

weil es iss jo sooo heiß !

Do hängt am Kiosk e großes Schild, 

de Leit kummts Grause,

„Von sechzehn bis siebzehn Uhr Pause „ !

Dess iss modern - ihr liewe leit

Unn häßt:  „Flexibli Arbeitszeit“

Ich nenn des annerschder bei aller liebe, 

denne iss wohl die hitz in de kopp nei gschdiege !!!

WEM IS DE WEIHER „UNSER“

6. Überhitzt war net bloß de diesjähriche Summer,

heiß her gings ach im gemäänerat, was eh Wunner !


Letscht Johr war´s reinschte Kaschpertheater,


die Ganze Darsteller hotten ihr Berater !

Frieher waren die Lambrechter als Komodienstadtel bekannt,

dann waren die Linneberger die Nummer äns im Land !

Aach in Elmstää und Eschtel gabs ab un zu klännere Gfechte,

beim Kampf umm Stimme unn de Bürscher ihr Rechte !

Doch Weidenthal hot´s geschafft un is kaum noch zu toppe,

was do im Borjemeischteramt abgeht, nennt mehr allgemein: 

moppe !!!

Was so alles abging an denne viele Sitzungsdaache,

kann mer heit gar net alles saache !

Ich will mich doher ach net in Änzelheite verzettle,

doch im Sinn vunn de Weidenthaler du ich heit mol bettle:

Heren endlich uff mit Streit un Zwist, 

guckt jeder mol uff sein eigene Mist!

Raufen eich zsamme, duhn eich respektiere, 

unn benemmen eich net wie die wilde Stiere !!!!!

Unn denken dro, imme dreivertel Johr sinn widder Wahle,

do missener fer des Verzappte bezahle!

Do weren Quitunge verdählt, hiwwe wie driwwe,

unn er frochen eich dann:

„Wo sinn moi Stimme gebliwwe?“

Fer misch klar isch du´s eisch erzähle,

isch tu de Wacker als Gemäänerad wähle !!

Die sinn Jung und jetzt kummts beschte,

die machen die schänschte Wahredahler Feschte !!!!

7. Zwääunnzwanzisch Johr duht die Wacker-AH verreise unn viel erlewe, 

es gab kään Unfall unn ach kää Erdbewe!

Doch dess Johr war de Deiwel drinn in Südtirol, 

bei de Anreise fühlten sich noch alle wohl!

Bei de fahrt durchs Passeiertal mit de enge Kurve,-

Duht de Buss erschd mol an de Leitplankeentlang schlurfe!!!!!

Na ja, des wars, es iss vorbei ! hott mer mol gedacht,

awwer die Rechnung ohne de spanische Busfahrer gemacht!

Zwää Daach später, die Ah fahrt widder mol fort, 

die Stross iss widder eng, was normal iss dort,

Enn  klääne Felszacke guckt inn die Fahrbahn noi, 

die Leit wo rechts sitzen denken noch: oh weih-oh weih!

Zwää Scheibe warn drinn im Bus ganz hinne, 

Rosi unn Karl-Heinz mit de Fraue, duhn springe!

Wer jetzert mähnt es wär vorbei,

der dachte nicht an Knaller drei!

Uff de Häämfahrt, widder uff dere schmale Strooss,

geht de negschde Schuss noch hinne los!

Rechts funn de Strooss e niedrichie Mauer,

dere ihr Bestand war bis dohi vun Dauer!

De Torrero am Steier fahrt flott um die Eck,

es gab enn Schlag unn dann änn Schreck!

Wegg wars Eck !!!!!!

Ansunschde war die Häämfahrd gut gelunge

Doch hott die AH  aus lauter Angschd merklich weniger - 

getrunke unn gesunge!

Die Fahrt werd in ewicher Erinnerung bleiwe, 

mit viel kaputtenem Blech unn demolierte Scheiwe

Dehäm is mer bal um einisches schlauer,

un üwer de Ricke laaft em e Schauer

Der Fahrer hot grad mol e paar Woche de Lappe,

unn so änner schickt mer mit de AH uff die Etappe !

Ausser beim Fahre war de Carlos ganz brav, 

unn jetzt fahrt der die Linie Frankestä –Bahnhof als Straf!

Ich geb eich den Tip: Stein dort niemals oi,

es kennt eier ledschdie Busfahrt soi!

8. Ä bissel schelte muss ich ach über de Musikveroi

Die machen bloss Musik bei Bier unn Woi

Jedes Johr am Musikfest, im Franzosedahl geht’s rund,

ä klänie Kerwe kunterbunt.

Doch desjohr henn se mit de Preise Iwwers Ziel nausgschosse ,

Do denkt sich so mancher:“Ich wers Biertrinke mol losse“

zwää Euro unn zeh  fer e Pils unn zwää siebzisch fer e Weize,

ehr Leit, die Wahredahler tuen net geize
doch des war werklich überzoge,
do du isch mehr der Obscht und Gartebau lobe

Do konnt mer zwää Woche speter beim Summerfescht trinke Bier,

fer äh Euro, Achtzisch, das lob ich mir

Ehr Leit mehr Sinn- des gebt merr grad de Rescht,

bei eisch doch uffem Heckefescht

Unn net in Neistadt beim Dinner im Hotel Paasche,

eier Preise hänn viel leit gebracht in Raasche

Drumm eh guter Tipp:  zu eierm Glick,

gehen im neije Johr zu de Alte Preise zurick

9. Die Sensation un Highlight des Jahres

War der Aufftritt eines Liebespaares

Ich nenn kä Name sunscht wird noch gelacht

Awwer so en Heiratsontrag hot noch känni gemacht

De ganze omend hot se im kopp nur ihrn Schatz,

drumm springt se am Schlageromend uff die Bien mit em Satz

entreißt se dem Peter Jochen Degen soi Mikrofon,

und saht ganz laut im Originalton

„Ich hab noch kän Mann so geliebt wie Disch“

drum liewer Volker heirate misch

Ach ich musst mit meine Träne ringe,

besser kanns selbscht Hollywood net uff e Loiwand bringe

Nooch soner Story will ach ich nimmi warte

„Wer vun eisch junge Prinze will misch heirate?“

10. Zum Schluss will ich Ähm noch danke sage,

der sich fer Weidenthal verdient gemacht hot Jahre und Tage

Unserm Ernscht, de Borjemeschter unsres Ortes,

ein Meister des gesprochen Wortes!

Der immer hehrt was er nur will,

un sieht des öfteren viel zu viel

Wird negscht Johr nimmi Kandidat,

dann hän mer awer de Salat

Die Änne sagen, das ist Schade,

Die Annre kännen uff sein Abgang gar net waade!

Sei es so oder so, mer soll äns net vergesse,

de Ernscht iss fer uns än Glicksfall gewähse

De Ernscht war fer uns, wie eh Droge

Drum du iscsh ne zum Schluss nochmols Lowe

Un äns is klar un des is Wohr,

ich kreih eh haufe Kohle devor

11. So des war die Kerweredd vun dem Johr,

alles was ich gsacht hab des is Wohr


Vielleicht achmol e bissel iwwertriwwe,


hab ich moi Gedanke niederg´schriwe


Ich hoff es is niemand bees mit de klääne Kim,


des Wehr ferr mich besonders Schlimm


Wollt eisch bringe zum Schmunzle un Staune


Un nur verbreite gute Laune


Sollt sich dennoch jemand uff de Schlipps getrette fühle,

nemmts mit Humor,

es negscht Johr kummt en annere drin vor.

